ՀՀ ՎԱՐՉԱՊԵՏ ՏԻԳՐԱՆ ՍԱՐԳՍՅԱՆԻ ԵԼՈՒՅԹԸ
«ԿԱՐԴԻՈԼՈԳԻԱՅԻ ԵՎՐԱԿՈՎԿԱՍՅԱՆ ՀԱՄԱԺՈՂՈՎԻ»
ԲԱՑՄԱՆ ԱՐԱՐՈՂՈՒԹՅԱՆ ԺԱՄԱՆԱԿ

Հարգելի տիկնայք եւ պարոնայք,

Սիրելի ներկաներ,

Ինձ համար շատ հաճելի է, որ այսօր ես բացում եմ հույժ կարեւոր համաժողով, որ մի հարկի տակ է միավորել աշխարհի ամենամարդասիրական մասնագիտության ներկայացուցիչներին` բժիշկներին եւ սրտաբաններին:

Ոգեւորիչ ու ազնիվ է նաեւ համաժողովի նպատակը` համախմբել աշխարհի հայ սրտաբանների ներուժը` հանուն հայ ժողովրդի առողձության պահպանման, հանուն նրա, որ մենք ունենանք առավել որակյալ առողջապահական համակարգ, որ մեր հայրենակիցները հնարավորություն ունենան օգտվել այդօրինակ առողջապահական ծառայություններից:

Յուրաքանչյուրիս համար ակնհայտ է. անհնար է գերագնհատել բժշկի առաքելությունը:

Անհնար է գերագնահատել այն պատասխանատու աշխատանքն ու այն շնորհակալ գործը, որ անում եք դուք:
Ձեր ընտրած մասնագիտությունը յուրատեսակ, ի վերուստ տրված ճանապարհ է, որի հանգրվանները փրկած մարդկային կյանքերն են ու այն անձանց երախտիքը, որոնց պարգեւել եք աշխարհի ամենաթանկ բանը` առողջությունը:

Սրտաբանի գործը ինքնազոհության պատրաստ մարդկանց անդաստանն է` անհատականությունների, ովքեր իսկապես պետք է սիրտ ու հոգի դնեն` հրաշքներ գործելու համար:
Այսօր, այս սրահում հավաքվածներից շատերին մենք երախտագիտությամբ ենք հիշում: 1988թ. ավերիչ երկրաշարժից հետո շատերը եկան այստեղ ու տարիներ անց էլ շարունակեցին իրենց ավանդը բերել հանուն մեր երկրում առողջապահական ծառայությունների որակի բարելավման:

Այժմ մենք եւս մեկ առիթ ունենք շնորհակալություն հայտնելու ձեզ: Շնորհակալություն անձնազոհության ու անձնվիրության համար: Շնորհակալություն ուրիշի ցավին անհաղորդ չմնալու համար:
Հարգելի սրտաբաններ,

Մեր կարեւորագույն առաջնայնություններից մեկը առողջապահական ոլորտի բարեփոխումներ են` առողջապահության արդիականացումն է ընդհանրապես: Միասին մենք ունենք այդ նպատակը կյանքի կոչելու հնարավորությունը` հնարավորությունը պետք է օգտագործել այսօր: Դա արդիական է առավել քան երբեւէ:

Մեր աշխատանքի թիրախն այն է, որ Հայաստանը վերածվի առողջապահական կարեւոր կենտրոնը եւ այդ հարցում ձեզնից յուրաքանչյուրն անելիք ունի:

Բժշկի աշխատանքը չի ճանաչում ոչ սահման, ոչ ազգություն, ոչ որեւէ այլ խտրություն: Մեր նպատակն, որ թե մեր հայրենակիցները, թե յուրաքանչյուր մարդ Հայաստանում կարողանա ստանալ ժամանակակից լավագույն չափանիշներին համապատասխան բժշկական օգնություն:

Իմ համոզմունքն է. առողջ հասարակության հիմքը որակյալ առողջապահությունն է, իսկ որակյալ առողջապահության հիմքը` լավ բժիշկները:
Իսկ լավ բժիշկները չեն առաջանում դատարկ տեղում, դրա համար պետք է սովորել ու սովորել, կատարելագործվել, փոխանակել ու յուրացնել ամենաառաջավոր փորձը, խոսել արդիական խնդիրների մասին, միասնաբար աճել ու զարգանալ: Դա է համաժողովի կարեւորագույն նպատակը:

Ձեր հեղինակավոր միջոցառումը Երեւանում է մեկտեղել մասնագետների, ովքեր իրենց կյանքն ու գործը նվիրել են մարդկանց առողջություն պարգեւելուն, եւ կրկին ողջունելով համաժողովը մաղթում եմ ձեզ արդյունավետ աշխատանք, ամենայն բարիք եւ ամենակարեւորը` ամուր առողջություն:

Շնորհակալություն
